
ТАНҚИДИЙ-БИОГРАФИК ОЧЕРКДА МАҲОРАТ МАСАЛАСИ 

               Шоира Ахмедова,  

БухДУ профессори, 

 филология фанлари доктори 

               София Маҳмудова,  

тадқиқотчи 

 

Абу Али Ибн Синонинг ҳаёти ва фаолияти, илмий мероси ҳақида кўплаб 

илмий, адабий, бадиий асарлар яратилган. Айниқса, ўзбек адабиётида бу 

қомусий алломага бағишланган қатор ҳикоя, қисса ва романлар ёзилган ва 

ёзилмоқда. Буюк ҳаким,  файласуф олим, буюк ҳаким, истеъдодли адиб ва 

шоир Абу Али ибн Сино жаҳон илм-фани, маданияти тараққиёти тарихида 

муҳим ўрин эгаллаган қомусий олим ҳаёти ва ижодига бағишлаб С.Айний 

танқидий-биографик очерк яратган эди. “Европада Авиценна  номи билан 

шуҳрат топган бу улуғ донишманднинг исми Ҳусайн бинни Абдулло бинни 

Сино бўлиб, Абу Али ибн Сино унинг кунияси, Шайхур-раис эса илмий 

лақабидир” деган таъриф билан бошланган танқидий – биографик очеркда 

С.Айний Абу Али ибн Синонинг таржимаи ҳоли ва қолдириб кетган асарлари 

ҳақида сўз юритишдан олдин олим яшаган давр, сиёсий, ижтимоий муҳит, 

Сомонийлар сулоласи  ҳақида фикр юритади.               

Танқидий-биографик очерк жанри ёзувчи ёки шоирнинг ҳаёти ва ижоди, 

у мансуб адабий муҳит, асарларининг яратилиш тарихи, мазмун-моҳияти, 

фазилати, адабий-тарихий жараёндаги ўрни ҳақида маълумот бериши 

лозимлигини кўзда тутган адиб шу йўналишдан боради. Ибн Синонинг ота-

онаси, болалигида ўрганган илмлари, мантиқ илмининг билимдони Абу 

Абдулло Боҳилий қўлида таълим олиши тўғрисида маълумот беради. “Абу Али 

ўз ҳаракати билан мантиқ, ҳикмат, илоҳиёт, ҳандаса (геометрия), илми 

нужум (астрономия) ва бошқа илмларни ўргангач, илми тиб (медицина)га 

қизиқиб қолади, бир томондан тиббий китобларни мутолаа қилади, иккинчи 

томондан, беморларни даволайди. Шу зайлда ўн олти ёшида ҳозиқ табиб 

бўлиб етишади. 

             Шундан кейин бир ярим йил давомида Қуръонни ёд олади ва ўн саккиз 

ёшида замонасида мавжуд бўлган деярли барча илмларни мукаммал ўрганади” 

[1,101]. Бундай баён усули ўқувчини қизиқтирибгина қолмай, буюк олим 

ҳаётидан ибрат олишга ҳам чақириши жиҳатидан муҳимдир. 

           ХХ аср бошларида ёзувчи ва танқидчилар кўпроқ мумтоз адабиёт 

масалалари билан шуғулландилар, уларнинг кўпчилик йирик асарлари мумтоз 

адабиёт вакиллари ижодига бағишланган эди. Жумладан, биринчи танқидий-

биографик очерклар ҳам мумтоз адабиёт вакиллари ҳақида ёзилди. ХХ 

асрнинг 20-йилларида Фитрат бошлаб берган танқидий-биографик очерк 

жанрини  С.Айний давом эттирди. 

         Ўзбек танқидчилигида бу жанр ХХ асрнинг 30-йиллари ривожланиб, 

Айнийнинг «Шайхур-раис Абу Али ибн Сино», Олим Шарафиддиновнинг 

«Алишер Навоий», ва бошқа қатор асарлари яратилди. Биографик методни 

бойитган “Шайх-ур-раис Абу Али ибн Сино” деб номланган асар жанри 

ҳақида олимлар кўпинча бир-бирига яқин хулосаларни берадилар. 

И.Брагинский  уни “адабий очерклар” деб атаса [4,98], Н.Раҳимов “илмий-

популяр характердаги очерк” дейди [17,38]. А.Қаҳҳор эса бу типдаги 

асарларни “тарихий-адабий очерклар” сирасига киритади [1,418]. Ҳақиқатан 

ҳам бу асар танқидий – биографик очерк жанрига мансубдир. Унда буюк 

инсоннинг ҳаёти ва ижодини батафсил ёритиш асосий ўринда туради. 

          Танқидий –биографик очеркнинг мақсади буюк инсонларнинг, ёзувчи ва 

шоирларнинг таржимаи ҳоли, илмий-ижодий ҳаётини тадқиқ этишдан иборат. 

С.Айний шу асосда Ибн Сино образини яратди.  Очерк муаллифи Ибн 

Синонинг ҳаёт йўлини ўқувчига содда қилиб, баён этишга ҳаракат қилади. Шу 

мақсадда унинг ўзи айтган таржимаи ҳолини ҳам келтиради. Қомусий 

олимнинг иқрорларидан аён бўладики, у қанчалик машаққат чекмасин, сарсон-

саргардонликда  у шаҳар бу шаҳарга кўчиб, қочиб юрмасин, доим илм билан 

машғул бўлган, тинимсиз илм ўрганган, китоб ёзган, турли фанлардан асарлар 

яратган. С.Айний бу ҳақда тўхталар экан, 57 йил умр кўрган олимнинг 18 йил 

умри илм таҳсилига, 2 йили отасининг вафоти, Бухородан қочишии билан 

боғлиқлигига сарф бўлганини ҳисоблар экан, шундай ёзади: “...кўп вақти 

зиндонда, талон-тарож бўлиш ва ўлдирилиш хавфи остида ўтган ўттиз 

етти йил давомида шу қадар катта илмий ишлар ёздики, шундай шароитда 

оламда ҳеч бир олим унинг берган маҳсулининг ярмини ҳам бера олган эмас” 

[1,113]. Фикрларини исботлаш мақсадида Сомийнинг “Қомусул-аълом” 

китобига таяниб, Ибн Синонинг 77 китоби номини келтиради, баъзи йигирма  

жилдлик китоблари битта ном билан берилганини, бир қанча рисолалари, 

шеърлари ва бошқа кўплаб асарлари бу рўйхатда йўқлигини ҳам маълум 

қилади. “Ал-Қонун” китобининг мундарижаси ҳақида мулоҳаза юритиб, Ибн 

Синонинг “Донишнома” асарига атрофлича тўхталган С.Айний китобдан 

келтирилган парчани таржима қилади ва шундай хулосага келади: “Маълум 

бўлишича,  буюк олим жаҳоннинг барча илмларини эгаллагани устига музика, 

шеърият ва адабиёт билан ҳам шуғулланиши, шунчаки ҳавас бўлмай, Абу 

Алиёна бўлгандир” [1,119]. Кўринадки,  С.Айний буюк олимнинг ҳаёт йўли 

ҳақида ҳикоя қилар экан, унинг шахси ва ижодига ниҳоятда катта ҳурмат 

эҳтиром кўрсатганининг гувоҳи бўламиз. И.Брагинский  ҳам Айнийнинг бу 

асари бошқа ҳар хил  филологик асарларга ўхшамаслиги ҳақида гапирар экан, 

“унинг очерки шоир ёки олимнинг, тирик одамнинг ёрқин, мукаммал 

тавсифидир” дея асарга юқори баҳо беради. Бой ҳаётий ва аниқ далилларни 

чуқур илмий таҳлил этиш асосига қурилган танқидий-биографик очеркда Абу 

Али ибн Сино образи ўзининг ҳаётийлиги ва ишонарлилиги билан ўқувчи 

эътиборини тортади.  

          Танқидий-биографик очерк аниқ далиллар ва шулар асосида чиқарилган 

илмий хулосалар бирлигидан ташкил топади. Адабиётшунос олим ёзувчи 

ҳаёти, ижоди ҳақидаги далилларни таҳлил, қиёслаш, мунозара орқали илмий 

умумлаштириб, маълум хулосалар чиқаради. С.Айний ҳам асарда гарчанд улуғ 

даҳо ҳақидаги кўплаб ривоятларни келтирса-да, асосан, аниқ, тарихий 

далилларга суянади. Асарни ёзишда жуда кўп манбаларни кўриб чиққанлиги 

уларга муносабатда ҳам намоён бўлади. Масалан, бир рус олимининг Ибн 

Синонинг Кордовага боргани, у ерда талабаларга дарс бергани ёки Амир 

Қобус билан боғлиқ  маълумотларни аниқ манбаларга таяниб, рад этади. Бу 

хусусият асарнинг композицион жиҳатдан бир бутунлигини таъминлай олган. 

         Очерк муаллифи ҳаётий далилларни тасвирлар экан, бадиий адабиётда 

бўлганидек, ҳар бир санъаткор сингари муҳим жиҳатларни, инсон ҳаёти ва 

фаолиятидаги асосий қирраларни, унинг ҳаётга муносабатини танлаб олади. 

Жанр мақсадидан келиб чиқиб, сарсон-саргардонликда кечган умрини халқ 

бахту саодатига бахш этиш, турли–туман қаршиликларга қарамасдан илмга 

фидойилик олим ҳаётининг бош мазмуни эканлигини С.Айний ўқувчи кўз 

ўнгида олимнинг мукаммал қиёфасини очиб бериш асносида ёритади. 

Айнийшунос И.Брагинский  образнинг ҳаётийлиги, қавариқлиги ва ишонарли 

чиққанидан, баъзан бу очеркларни “аллақачонлар яшаган ва ўлиб кетган 

ёзувчилар ҳақидаги тадқиқот эмас, балки сўз устасининг худди ўз 

замондошлари, тенгдошлари, бир-бирини чақираётган, “худди тириклар 

билан тирикларча гапиргандай” таассурот қолдирадиган эсдаликлар сифатида 

таърифлайди [4,99]. Асарда Ибн Сино ҳақидаги ривоятларнинг келтирилиши 

ва уларга муносабатда олим Айнийдан кўра ёзувчи Айний маҳорати ёрқин 

сезилади. Айний илмий-бадиий тафаккурининг кенглиги асарларидаги 

илмийлик ва ҳаётийликда мужассам бўлганлиги ушбу танқидий-биографик 

очеркда яққол кўринади.  

         Танқидий- биографик очерк далиллар асосидаги хулосалар бирлигидан 

ташкил топиб, унда даҳонинг ҳаёти, ижоди ҳақида қиёс, таҳлил ва ривоятлар 

орқали илмий умумлашмалар чиқарилган. Танқидий асарларда, биринчидан, 

илмий тафаккур билан образли тафаккурнинг синтези; иккинчидан, асарга 

ихлос ва меҳр билан ёндашиш, санъатнинг ўзига хослигини англаб, талқин ва 

таҳлил этиш, чуқур ижодий изланиш асосий ўринда туради. Шундагина 

баркамол танқидий асар яратилади. Шу жиҳатдан қараганда очеркда Абу Али 

ибн Синонинг ҳаёт йўли, ижоди тўғри ва ҳаққоний акс эттирилган. Олим ҳаёти 

ва ижодининг муҳим қирраларини ёритиш асарнинг асосий ютуқларидандир. 

          Очеркда ёш авлод учун ўрнак бўладиган фазилатларга урғу бериш, 

эркин, самимий фикр юритиш, улкан олим шахсига ҳурмат ва муҳаббат билан 

қараш асарнинг жозибаси ва абадийлигини таъминлай олган. “Инсон руҳининг 

барҳаётлиги, – дейди Чингиз Айтматов, – буюк шахс тақдири билан 

боғлиқдир. Бундай шахс ҳамиша дунёга, ҳақиқатга тик боқади ва жаҳолатга, 

фикрий қолоқликка нисбатан муросасиз бўлади. Шу сабабли буюк зотларнинг 

таржимаи ҳоли, қисмати севиб ўрганилади. Уларнинг тақдири инсон 

характерини, одамларнинг ҳаётдаги ўрнини яхшироқ тушуниб олишга ёрдам 

беради” [22,87]. Шу жиҳатдан қараганда, Абу Али ибн Синога бағишланган 

танқидий-биографик очерк йиллар ўтса-да, ўз қимматини йўқотмайдиган 

асарлардан бўлиб қолади. 

